А.А. Хмелянок
БДУ, г. Мінск
Сацыяльны хранатоп у беларускай 
валачобнай паэзіі

Тэрмін «хранатоп» быў пазычаны гуманітарнай навукай з прыродазнаўства (з фізічнай тэрміналогіі), дзе ён разглядаўся як «заканамерная сувязь прасторава-часавых каардынат». Затым М. М. Бахцін пачаў выкарыстоўваць яго ў літаратуразнаўстве і прапанаваў разглядаць ў якасці сацыяльнага хранатопу сутнасную ўзаемасувязь часавых і прасторавых суадносін, мастацка засвоеных ў літаратуры. Ён засяроджваў увагу на тым, што ў хранатопу («часапрасторы») прастора і час непарыўна звязаныя і адлюстроўваюць мастацка-змястоўную сутнасць твораў [1, с. 234-236]. 

Сюжэтныя лініі беларускіх валачобных песень можна разглядаць у двух накірунках: гарызантальным і вертыкальным. У першым выпадку паўстае прасторавае разгортванне асноўных мастацкіх дзей. У другім – часавае. Прасторава-часавая структура, якая прадстаўлена ў валачобнай паэзіі, складае сутнасць сацыяльна-гістарычнага хранатопу. 

 Прасторавая структура вясковага грамадства пачынае свае раскрыццё праз апісанне наступных складовых: «сяло», «падвор’е», «сад», «двор», «поле». Разгортаванне арыялу жыцця селяніна нагадвае шлях валачобнікаў, якія з’яўляюцца як бы «першапачаткам» фарміравання прасторы сялянскага быцця. Менавіта апісанне абраду абыхода двароў у валачобнай паэзіі паступопа вымалёўвае мікракосмас традыцыйнага чалавека. Галоўным месцам здзяйснення рытуальнай дзеі з’яўляецца гаспадарчы двор, які, як заўважае Л. М. Салавей, ёсць «ідэал прыгажосці і функцыянальнасці» [2, с. 14]. Народнае мастацтва ўсхваляе яго ў паэтычнай форме, падкрэсліваючы сацыяльны статус (рэальны або пажаданы) гаспадара: 
Вот яго двор на пагурачку, 
На пагурачку трысцём трышчон, 
Трысцём трышчон, вароты злоты, 
Вароты злоты, парогі тачоны, 
Падворнічка – рыб’я костачка» [2, с. 57]. 
Таксама шмат увагі ў валачобных паэтычных творах надаецца саду, які разам з гаспадарчым дваром складае інтымную, асабовую прастору чалавечага быцця. Разам з тым ён з’яўляецца назіраемым паказчыкам дабрабыту селяніна, таму народная творчасць у гіпербалізаваным выглядзе падкрэслівае:

Сад-вінаград пазасаджаны, 
Райскія птушкі папрынаджваны, 
Цясовыя сталы да пазасціланыя, 
Зялёныя кубкі да паналіваныя» [2, с. 74]. 
Для традыцыйнай свядомасці было характэрна даволі цесныя перакрыжаванні асабовай і грамадскай прасторы. Аб’яднанне індывідуальнага і сацыяльнага асяроддзя ажыццяўляецца на жытнёвым полі, куды, згодна шэрагу песень, ад’язджае гаспадар перад прыходам валачобнікаў. Складанасць вобразу зямлі як гаспадарчага надзелу і асноўнага паказчыка дабрабыту відавочнае. Ён выступае ўвасабленнем індывідуальнага працоўнага вопыту ў кантэксце сацыяльнасці. Сялянская ніва з’яўляецца своеасаблівым захавацелем народнай генетычнай памяці, бо родная зямля была моцным фактарам самаідэнтыфікацыі чалавека і надзейным гарантам яго далейшага жыцця ў духоўным асяроддзі будучых пакаленняў. 
Калі разглядаць вертыкальнае (часавае) разгортванне сюжэтаў валачобных твораў, неабходна звярнуць увагу на працоўны земляробчы каляндар, які «увабраў у сябе  шматвекавы сялянскі вопыт, дакладныя назіранні за станам надвор’я, традыцыйнае размеркаванне працоўных заняткаў» [2, с. 16]. Другой значнай адметнасцю каляндарнай абраднасці з’яўляецца своеасаблівы эмацыйны зарад, «які ў форме песні дараваў хор валачобнікаў земляробу вясной, на самым пачатку палявых работ, мабілізаваў яго на будучую цяжкую працу» [3. с. 83]. М. М. Бахцін падкрэсліваў, што «моцнае і дыферэнцыянаванае пачуццё часу магло ўпершыню ўзнікнуць толькі на грамадска-працоўнай земляробчай аснове. Тут склалася такое пачуццё часу, якое стала асновай для падзелу і афармлення сацыяльна-бытавога часу, святаў, абрадаў, звязаных з працоўным земляробчым цыклам, порамі года, перыядамі дню, стадыямі росто раслін і жывёл» [1, с. 250-251]. Зыходным момантам для разгортвання часу ў беларускай валачобнай паэзіі з’яўляецца царква [2, с. 109], касцёл [2, с. 111], даволі часта – шацёр, якія знаходзяцца на гаспадарчым падворку. 

З гэтага моманту пачынаецца рух часу, які, па выказванню А. С. Ліса, «раскрывае сваю сутнасць у дынаміцы змены свят, у паказе працы» [3, с. 84]. Прыняцце і распаўсюджванне хрысціянства на беларускіх землях прывяло да семантычнага зліцця архаічных уяўленняў і новага светапогляду. Змена святапоглядных арыенціраў не змагла парушыць традыцыйныя рэлігійныя погляды чалавека, якія фарміраваліся на працягу гістарычнага развіцця культурнай традыцыі. І зноў, як у былыя часы ён звяртаецца да сакральнага свету за дапамогай: «А прачыстая восець носіць, // Кузьма з Дзям’янам на помач просяць» [2, с. 114]. Кожная праца атрымала свайго святога-ахоўніка, што было характэрна для традыцыйнага мыслення: 
Святы Аляксей сохі чэшыць, 
Святое благавешчанне заворываець, 
Святы Вярбіч вярбу пасвянцаіць, 
Чысты чацвер ячмень засяваіць <...> 
Святы Пётра жыта родзіць, 
Святы Кузьма сярпы робіць<…> 
Святы Ілля – слаўная жняя» [2, с. 115-116]. 
Калі ідзе гаворка пра традыцыйную культуру, неабходна памятаць пра грамадскасць часу. Ён вымяраецца толькі з’явамі з грамадскага жыцця і тое, што існуе ў ім, пераважна існуе для сацыяльнай супольнасці. Старажытны перыяд гістарычнага развіцця чалавецтва характаразуецца адсутнасцю індывідуальнасці, асабовасці ў сучасным разуменні ў гуманітарнай тэрміналогіі. Чалавек не мог нават уявіць сябе асобна ад таго грамадскага асяроддзя, дзе ён жыве. Тое ж тычыцца і прыроды, якая ў свядомасці селяніна была месцам яго жыццядзейнасці, дзе звяршаўся чалавечы лёс.  Валачобная паэзія дакладна дэманструе, як часавы прамень памнажае і павялічвае  колькасць матэрыяльных і духоўных каштоўнасцяў сялянскага грамадства. Сацыяльны час, такім чынам, быў скіраваны ў будучыню. І гэта футуралагічнае вымярэнне народнай філасофіі сканцантравана на постаці гаспадара, якому прысвечаны шматлікія песенныя ўзоры.
У тэкстах песень яго называюць «слаўны пан» [2, с. 58]; «хазяюшка, ты наш бацюшка» [2, с. 59]; «чэсны муж» [2, с. 63]; «добры пан» [2, с. 145]. Вельчальнасць і колькасная пераважнасць твораў указвае на значнасць і сімвалізм постаці гаспадара ў кантэксце разумення разгортвання сацыяльна-гістарычнага хранатопу. Ён аб’ядноўвае прастору і час ў адзінае цэлае, бо яго падвор’е – месца здзяйснення цуда, у якім выбудоўваецца прасторава-часавы Універсум сялянскага космасу. Феномен «цуда» з’яўляецца момантам сустрэчы іманентнага (зямнога) і трансцэндентнага (боскага) свету, боскай прысутнасці ў рэальнай жыццёвай прасторы: 
У том садочку рэчка цячэць, 
Каля рэчкі царква стаіць, 
А ў царкве прастол стаіць, 
За прастолам сам бог сядзіць» [2, с. 147]. 
Архаічнае мысленне ўспрымала свет як вынік узнікнення і стварэння, ён заўжды быў прадуктам касмаганічнага працэсу, таму і яскрава разумелася сувязь паміж сакральным і актуальным, што знаходзіла сваё адлюстраванне ў народнай творчасці. Менавіта таму беларуская валачобная  паэзія быў цалкам пранізана рэлігійна-міфалагічнымі інтэнцыямі, змест якіх раскрываўся пры параўнанні традыцыйных этнічных экалагічных уяўленняў і каштоўнасцяў з рытуальнай сімволікай і земляробчай абраднасцю. Такая пазіцыя была характэрна і для усходнеславянскай культуры ўвогуле, дзе рытуал нівіліраваў межы паміж касмічнай і рэальнай прасторай, выбудоўваючы  паўсядзённае жыццё традыцыйнага чалавека.
Высокі аксіялагічны статус гаспадара ў структуры прасторава-часавага Універсума сялянства абумовіў узнікненне матываў дапамогі хрысціянскімі святымі яму ў складанасцях земляробчай працы. Таму ў валачобных песнях вельмі часта гаспадар уступае ў дыялог з хрысціянскімі святымі: 
Спатыкае яго Юр’е з Міколай. 
 – Не едзь, пане гаспадару, 
Тваё жыта даўно агледжана, 
Пры дарозе ўдалося, 
За гарою ў трубы павілося» [2, с. 87]; ці 
Спаткала Юр’е ў вароцечках: 
– Куды едзеш, пане гаспадару? 
– Еду ў поле жыта аглядаці. 
 – Вярніся ж дамоў, пане гаспадару, 
Ужо тваё жыта абгледжана» [2, с. 93].
Прыведзеныя прыклады дазваляюць казаць пра час як рэальны і назіраемы прасторавы кампанент. У традыцыйным светаўспрыманні ён не аддзяляецца ад прыроды і зямлі, месца чалавечага быцця. Сацыяльны хранатоп, як жыццёвая сутнасць грамадства, скіраваны на знешняе асяроддзе, як і само жыццё чалавека.  Валачобная паэзія, аб’яднаўшы прастору і час, паказала, што земляробчае жыццё людзей і жыццё прыроды могуць будавацца на адных і тых жа аксіялагічных параметрах, апісвацца аднолькавымі з’явамі. Яны маюць аднолькавыя інтэрвалы, складаюць непарыўнае адзінства, іх узаемасувязі разгортваюцца ў адзінстве працоўных падзей і традыцыйнага светапогляду. Яскравыя прыклады валачобнай паэзіі – гэта увасабленне старажытнага ўспрымання чалавечага жыцця і прыроды як галоўных каштоўнасцяў сацыяльна-гістарычнага развіцця этнасу. 

